
МАЗМҰНЫ

АЛҒЫ СӨЗ

Қазақ фольклортану терминдерінің сөздігін құрастыру қажеттілігі 
отандық терминология мен осы ғылым саласының қазіргі даму деңге-
йіне байланысты туындады. Фольклортану терминологиясын зерттеуге 
арналған арнайы еңбек болмағанмен, фольклортану саласындағы ірге-
лі зерттеу еңбектерінде мол материал жинақталған. Қазақ фольклоры 
жөніндегі зерттеулердің көпшілігінде жаңа терминдер мен ұғымдар 
ұсынуға әрекет жасалды. Ұлттық фольклортану ұғымдары мен термин-
деріне сараптама жасау арқылы отандық фольклортану ғылымының 
жетістігі мен мүмкіндігін бажайлауға болады. 

Қазіргі таңға дейін фольклортану терминдерінің мол қоры қалыпта-
сып, қолданысқа түсті. Фольклортану ғылымының филологиялық пән-
дер қатарындағы орны, фольклор туралы түсінік, ерекшелігі, дәстүрге 
негізделіп, ауызша таралуы, халық жадында сақталуы сияқты белгіле-
рі айқындалды. Отандық және шетелдік ғалымдардың еңбектеріндегі 
фольклор жанрларын жүйелеу ұстанымдары, фольклорлық талдау әдіс-
темесі, жекелеген жанрларды зерттеу мәселелеріне салыстырмалы тал-
дау жасалды.

Ұлттық фольклортану ғылымында кездесетін ұғымдарға қатысты 
ғылыми терминдерді жүйелеп, бірізділікке түсіру, бір ұғымға қатысты 
жарыса қолданылған бірнеше терминнің ең ұтымды жасалғанын ірік-
теп алу арқылы ғылымның қазіргі кезеңдегі талаптарына жауап беріп, 
жетістіктерін дәл бейнелей алатындай фольклортану терминдерінің 
жаңа сөздігін  – фольклортану терминдерінің базасын жасау міндетке 
алынды.

Қазақ фольклортануының пәнсөздерін реттеу, үйлестіру, қалыптас-
тыру мақсатында осы ғылым саласындағы әртүрлі кезеңдегі фольклор-
танулық зерттеулер мен еңбектер қарастырылды. Фольклор термин-
дері жөнінде алғаш құнды пікір айтқан Шоқан Уәлиханов қазақ халық 
поэзиясының жанрлық түрлерін (жыр, жылау өлеңі, қайым өлең, қара 
өлең, өлең, т.б.) жүйелеп көрсеткен. В.В. Радлов өзі жинаған фольклор-
лық шығармаларды қара сөз, кітаби өлең, өлең, қара өлең, қайым өлең, 
бақсының сөзі, жыр, ертек деп атаған. 

Алаш қайраткерлерінің бастамасымен өткен ғасырдың басын-
да термин жасаудың әдістемелік негізі қаланды, бірнеше сала бойын-
ша алғашқы төл оқулықтар мен ғылыми еңбектер жазылды, қазақ 
терминологиясын дамыту мен қалыптастырудың ұлттық қағидатта-
ры айқындалды. Қазақ әдебиеттану терминдерінің негізін салған, ұлт-
тың ғылыми терминологиясын қалыптастырушы Ахмет Байтұрсынұлы 
«Әдебиет танытқыш» еңбегінде ғылыми тұрғыда негіздеп, анықтап, 
қолданған әдеби терминдердің біразы фольклортануда да термин 

ретінде орныққан. Халел Досмұхамедұлының «Қазақ халық әдебиеті» 
еңбегінде фольклор жанрлары топтастырылды. 

Қазақ зиялыларының термин жасауда ұстанған бағыттары Кеңес 
үкіметінің әміршіл жүйесі тарапынан күшпен өзгертіліп, терминоло-
гиялық жұмыстардың бағытын жергілікті ұлт кадрлары емес, орталық 
белгіледі. 1924 жылы Орынборда өткен қазақ білімпаздарының бірін-
ші съезінде Елдес Омарұлы жасаған баяндама негізінде пән сөздерін қа-
зақша жасау жөніндегі ұсыныс жалғасын таппады. 1935 жылы профес-
сор Қ. Жұбанов ұсынған қазақ терминологиясының жаңа қағидаттары 
негізінде интернационал терминдерді өзгертпей алу дәстүрі орнық-
ты. 90-жылдарға дейін ғылыми терминологияның ұлттық сипатын арт-
тырудан гөрі кеңес халқына ортақ терминологиялық қор құру мақсат 
етілді. 

Әдебиет теориясы саласында А. Байтұрсынұлы, Қ. Жұмалиев,  
Е. Ысмайылов, З. Ахметов, З. Қабдолов еңбектерінде де көптеген 
фольклортану терминдеріне сипаттама, анықтама берілген.

Мұхтар Әуезовтен бастау алатын фольклортану саласындағы зерт-
теу еңбектері мен М.О. Әуезов атындағы Әдебиет және өнер институ-
тының ғалымдары жазған ұжымдық монографияларда осы ғылым сала-
сының негізгі терминдер қоры қалыптасты. Фольклортану ғылымының 
ұлттық бағытта өркендеуі пән ұғымдарының атауынан танылады. 
Қазақ фольклортану ғылымында қолданыстағы терминдердің басым 
көпшілігі – ұлттық терминдер. М. Әуезов, С. Сейфуллин, Қ. Жұмалиев, 
М. Ғабдуллин, Ы. Дүйсенбаев, Ә. Қоңыратбаев, Р. Бердібай, Б. Уақатов, 
С. Қасқабасов, Ш. Ыбыраев, Б. Әзібаева, Е. Тұрсынов, А. Сейдімбек,  
К. Матыжанов, Т. Қоңыратбай, Б. Рақымов, Ш. Керім ұсынған термин-
-атаулар ғалымдар тарапынан жаппай қолданылып, қазіргі фольклор-
тану ғылымының метатілін, терминдік қорын байытып отыр. «Қазақ 
халық әдебиеті», «Бабалар сөзі» сияқты фольклорлық шығармалар қам-
тылған жинақтарда фольклортану терминдері дамуының кезеңдік си-
паты көрінеді.

1962 жылы филология ғылымдарының кандидаты Ғали Әбетов құ-
растырған «Әдебиеттану терминдерінің орысша-қазақша қысқаша сөз-
дігіне» жеті жүзден астам кірме термин мен қазақтың елу бір төл тер-
мині енген, оның қырық төрті фольклортануға тікелей қатысты. Бұл 
еңбек әдеби терминдерді жүйелеп, мәнін түсіндіріп, бірсыпыра тер-
миндерге қазақша нақты балама қолданған алғашқы сөздік болды. 
Сөздікте фольклорлық шығарманың тіліне, сюжеті мен композициясы-
на қатысты ұғымдар мен терминдерге анықтама берілді.

Еліміз тәуелсіздік алған кезеңде академик Әбдуәлі Қайдар ұсынған 
қағидаттар бойынша ана тілінің ішкі мүмкіндігін сарқа пайдалану ар-
қылы жаңа терминдер жасап, тілімізге орыс тіліндегі қалпын сақтап 

қабылданған кейбір кірме терминдердің орнына қазақша баламалар 
ұсыну немесе оларды ұлт тілінің фоно-морфологиялық заңдылықтары-
на сәйкес бейімдеп қабылдауға айрықша мән берілді. Қазақ фольклор-
тану терминологиясының ғылыми негізде қалыптасуына әсер еткен де 
осы факторлар болды.

Академик З. Ахметов пен Т. Шаңбаев 1998 жылы құрастырған 
«Әдебиеттану. Терминдер сөздігінде» әдебиеттану ғылымының негіз-
гі ұғымдары мен терминдері жүйеленіп берілді. Отандық әдебиетта-
ну саласында энциклопедиялық терминдер сөздігін жасау 1999 жылы 
қолға алынды. «Қазақ әдебиеті» атты энциклопедиялық басылымда 
фольклортануға қатысты сексен термин қамтылса, «Қазақстан» ұлт-
тық энциклопедиясында, «Түркістан» халықаралық энциклопедиясын-
да кейбір фольклортану терминдеріне түсінік берілген. 

Шетел тәжірибесінде фольклортану (оның ішінде мифология) мен 
этнографиядағы терминдер жүйесіне арналған еңбектерді («Свод эт-
нографических понятий и терминов», «Мифологический словарь», 
ред. Е.М. Мелетинский), Н. Петровтың орыс фольклоры терминдерінің 
электронды сөздігін, В.П. Ойношев құрастырған Алтай халықтарының 
этнографиялық және фольклорлық ұғымдар мен терминдердің қысқа-
ша сөздігін атауға болады.

Ұлттық фольклортану сөздігін әзірлеуде шетелдік (орыс) фольк-
лортану ғылымындағы ғылыми-теориялық және әдістемелік тәжі-
рибе және ұлттық ғылым саласындағы теориялық ізденістер, ірге-
лі зерттеулер мен жекелеген ғалымдардың еңбектері негізге алынды. 
Сонымен қатар сөздікті құрастыру барысында А. Байтұрсынұлы,  
Қ. Жұбанов, К. Мұсаев, Ә. Қайдар, Ш. Сарыбаев, Ө. Айтбаев,  
Б. Қалиев, Ш. Құрманбайұлы, Е. Әбдірәсілов, А. Қоңырова, Қ. Айдарбек,  
С. Құлманов, т.б. тілші ғалымдардың терминологиялық сөздікті жасау 
принциптері, арнаулы сөздікті түзудің әдістемесі жөніндегі еңбектерін-
де айтылған ой-пікірлері басшылыққа алынды.

Қазақ фольклортану саласында қолданылатын терминдер мен 
фольклортану ұғымдарының пайда болу жолдары мен тарихы ұлттық 
фольклортану тарихымен тікелей байланысты. Ұлттық фольклортану 
саласында төл терминдер мен түркі халықтарына ортақ терминдер ба-
сым болып келеді, ал орыс тілі арқылы өзге шет тілдерінен енген тер-
миндердің үлес салмағы азырақ. Дегенмен, фольклор жанрлары негі-
зінен ұлттық терминдер болса, жалпы фольклортанулық ұғымдар мен 
түсініктердің интернационал терминдерден құралатыны аңғарылады. 
Фольклортану терминдерінің сөздігін түзуде терминдерді сұрыптап алу, 
терминдерді беру тәсілдерін меңгере отырып, қазіргі фольклортану ғы-
лымында қалыптасқан терминқор негізге алынды, бірнеше термин-
нің бір жанрдың маңына топтасып синоним ретінде қолданылатыны 

да айтылды. Сөздікте отандық және халықаралық фольклортану сала-
сында қалыптасқан ұғым-түсінікке байланысты кейбір материалдар 
пайдаланылды.

Ұсынылып отырған сөздікте фольклортану саласындағы пән сөзде-
рінің негізгі даму кезеңдері мен бағыттары жөнінде мағлұмат беру мақ-
саты көзделді. Фольклортану саласының пән сөздері іріктеліп, реестрге 
алынды. Сөздік фольклортану терминдерінің пайда болу, жасалу жол-
дарын, қалыптасу тарихын, осы сала терминологиясының бұрынғы 
және қазіргі жағдайын, зерттелуін көрсетеді. Сөздік құрылымында таң-
дап алынған фольклортану терминдеріне ғылыми түсініктеме жазыл-
ды, талдамалық негіздеме берілді. Пән сөздеріне жазылған мақалалар 
материалдың қамтылуы, зерттелуі бойынша әрқилы. Сол себепті әрбір 
терминге жазылған сөздік мақала көлемі де бірдей емес.

Сөздік құрастыру барысында пайдаланылған материалдар мен әде-
биеттер тізімі жасалды. Сөзтізбе кітап соңында берілді. Сөздікте ұлт-
тық фольклортану терминологиясының қалыптасу кезеңдеріне қысқа-
ша сипаттама беріліп, іргелі зерттеу еңбектер мен монографияларда 
қолданылған терминдер сарапталды. Белгілі бір фольклортану терми-
нінің танымал нұсқасына сөздік мақала жазылып, әліпби тәртібімен 
жарыспалы нұсқасына сілтеме жасалды. Кірме терминдердің алғашын-
да қай тілден шыққаны, қандай мағына білдіргені көрсетіліп отырды. 
Реестрдегі (тізілімдегі) бір жанрлық түрден туындайтын терминдер 
топталып берілді. 

